
ನಾರದಮುನಿಕೃತಾ ಲಂಬೋದರಸ್ತುತಿಃ

.. ಶ್ರೀಗಣೇಶಾಯ ನಮಃ ..
ದೇವರ್ಷಯಊಚುಃ .
ನಮಸ್ತೇ ಗಣನಾಥಾಯ ಲಂಬೋದರಧರಾಯ ಚ .

ಗಜವಕ್ತ್ರಾಯ ಸರ್ವೇಷಾಂ ನಮಃ ಪೂಜ್ಯಾಯ ತೇ ನಮಃ .. 23..
ಸ್ವಾನಂದಪತಯೇ ತುಭ್ಯಂ ಸರ್ವಸ್ವಾನಂದದಾಯಿನೇ .

ಅನಾಥಾಯ ಚ ಸರ್ವೇಷಾಂ ನಾಯಕಾಯ ನಮೋ ನಮಃ .. 24..
ನಮೋ ವಿಘ್ನೇಶ್ವರಾಯೈವ ಭಕ್ತವಿಘ್ನವಿನಾಶಿನೇ .

ಅಭಕ್ತಾನಾಂ ಮಹಾವಿಘ್ನಕಾರಕಾಯ ನಮೋ ನಮಃ .. 25..
ಉತ್ಪತ್ತಿಸ್ಥಿತಿಸಂಹಾರಹೀನಾಯ ಸರ್ವರೂಪಿಣೇ .

ಅನಾದಯೇ ಪರೇಶಾಯಮಹೋದರ ನಮೋಽಸ್ತು ತೇ .. 26..

ಮಾಯಿನಾಂಮೋಹಕಾಯೈವ ಮಾಯಾವಿನೇ ಪರಾತ್ಮನೇ .

ಸರ್ವಸಿದ್ಧಿಪ್ರದಾಯೈವ ನಾನಾವಿದ್ಯಾಕಲಾತ್ಮನೇ .. 27..

ಅಪಾರಾನನರೂಪಾಯಾಪಾರಹಸ್ತಪದಾಯ ಚ .

ಗುಣೇಶಾಯ ಗುಣಾನಾಂ ತೇ ಚಾಲಕಾಯ ನಮೋ ನಮಃ .. 28..
ಆದಿಮಧ್ಯಾಂತರೂಪಾಯಾದಿಮಧ್ಯಾಂತಸ್ವರೂಪಿಣೇ .

ಅನಾಕಾರಾಯ ತೇ ಚಾಕಾರಯುಕ್ತಾಯ ನಮೋ ನಮಃ .. 29..
ಜ್ಯೇಷ್ಠರಾಜಾಯ ಜ್ಯೇಷ್ಠಾನಾಂ ಪತಯೇ ಸರ್ವದಾಯಿನೇ .

ಆದಿಪೂಜ್ಯಾಯ ಚಾಂತೇ ತೇ ಸಂಸ್ಥಿತಾಯ ನಮೋ ನಮಃ .. 30..
ನಾನಾವಿಧಂ ಜಗತ್ ಸರ್ವಂ ಬ್ರಹ್ಮ ನಾನಾವಿಧಂ ಪ್ರಭೋ .

ಸಂಭೂತಮುದರಾತ್ತೇ ವೈ ತೇನ ಲಂಬೋದರೋ ಭವಾನ್ .. 31..

ತವೋದರಭವಾಃ ಸರ್ವೇ ತ್ವಂ ನ ಕಸ್ಯೋದರೋದ್ಭವಃ .
ತೇನ ಲಂಬೋದರೋಽಸಿ ತ್ವಂ ಲಂಬೋದರ ನಮೋಽಸ್ತು ತೇ .. 32..

ಸರ್ವೇಷಾಮುದರಾಣಾಂ ತ್ವಂ ಪಾರಂ ಜಾನಾಸಿ ವಿಘ್ನಪ .

ಉದರಸ್ಯ ನ ಕಸ್ತೇಽಪಿ ಪಾರಂ ಜಾನಾತಿ ತೇ ನಮಃ .. 33..
ಏತಾದೃಶೋಽಯಮಾನಂದಾನಾಮಾನಂದಪ್ರದಾಯಕಃ .
ಪ್ರತ್ಯಕ್ಷಂ ದೃಷ್ಟಿಗೋ ಜಾತೋಽಸ್ಮಾಕಂ ಧನ್ಯಾ ವಯಂ ತತಃ .. 34..

ಮನೋವಾಣೀವಿಹೀನೋ ನ ಮನೋವಾಣೀಮಯೋ ನ ಚ .

ಲಂಬೋದರಃ ಸಮಾಯಾತ ಆಶ್ಚರ್ಯಂ ಭಾತಿ ತೇ ನಮಃ .. 35..
ಕಿಂ ಸ್ತುವೀಮಃ ಗಣೇಶಾನಂಯತ್ರ ವೇದಾದಯಃ ಪ್ರಭೋ .

ಶಾಂತಿಂ ಪ್ರಾಪ್ತಾ ವಯಂ ತತ್ರ ನಃ ಪ್ರಸೀದ ನಮೋ ನಮಃ .. 36..
ಏವಮುಕ್ತ್ವಾ ಸುರಾಃ ಸರ್ವೇ ನನೃತುರ್ಮುನಯಸ್ತಥಾ .

ತಾನುವಾಚ ಗಣೇಶಾನೋ ಮೇಘಗಂಭೀರನಿಃಸ್ವನಃ .. 37..
(ಫಲಶ್ರುತಿಃ)
ಲಂಬೋದರ ಉವಾಚ .

ವರಂ ಬ್ರೂತ ಮಹಾಭಾಗಾ ದೇವೇಂದ್ರಾ ಮುನಯೋಽಮಲಾಃ .
ತಪಸಾ ಮನಸಾಽಭೀಷ್ಟಂ ಭಕ್ತ್ಯಾ ತುಷ್ಟೋ ದದಾಮ್ಯಹಂ .. 38..

ಭವತ್ಕೃತಂ ಮದೀಯಂಯತ್ ಸ್ತೋತ್ರಂ ಸರ್ವಪ್ರದಂ ಭವೇತ್ .

ಪಠತೇ ಶೃಣ್ವತೇ ಚೇಹಾಮುತ್ರ ಸೌಖ್ಯಪ್ರದಂ ಪರಂ .. 39..

ಯದ್ಯದಿಚ್ಛತಿ ತತ್ತದ್ವೈ ದಾಸ್ಯಾಮಿ ಸ್ತೋತ್ರಪಾಠತಃ .
ನಾನಾಸಿದ್ಧಿಪ್ರದಂ ಚಾಸ್ತು ಮಮ ಭಕ್ತಿವಿವರ್ಧನಂ .. 40..

ಇತಿ ನಾರದಮುನಿಕೃತಾ ಲಂಬೋದರಸ್ತುತಿಃ ಸಂಪೂರ್ಣಾ ..

- ..ಮುದ್ಗಲಪುರಾಣಂ ಪಂಚಮಃ ಖಂಡಃ .ಅಧ್ಯಾಯಃ 5 . 5.5. 23-40..

- .. mudgalapurANaM pa nchamaH khaNDaH . adhyAyaH 5 . 5.5. 23-40..

